
(NODER: MAE'R COFNODION HYN YN AMODOL AR GAEL EU CADARNHAU GAN Y 
PWYLLGOR YN EI GYFARFOD NESAF) 
 
Yn bresennol: Y Cynghorydd J.E. Williams (y Cadeirydd) 

 
Y Cynghorwyr: D.J.R. Bartlett (Is-gadeirydd), C.A. Campbell, J.M. Charles, I.W. 

Davies, W.K. Davies, J.D. James, P.E.M. Jones, M.J.A. Lewis, D.W.H. 
Richards, T. Theophilus.  

 
Y Cynghorydd J.S. Williams – yn dirprwyo ar ran y Cynghorydd P. Hughes Griffiths   
 
Mrs. V. Kenny – Cynrychiolydd yr Eglwys Gatholig Rufeinig  
 
Hefyd yn bresennol: 
Y Cynghorydd G.O. Jones – yr Aelod o'r Bwrdd Gweithredol dros Addysg a Phlant   
 
Hefyd yn bresennol fel sylwedydd: 
Y Cynghorydd J. Williams 
 
Roedd y swyddogion canlynol yn gwasanaethu yn y cyfarfod: 
Mr. G Morgans - Y Prif Swyddog Addysg  
Mrs. B. O’Connor – Rheolwr-gyfarwyddwr ERW 
Mr. A. Rees - Y Pennaeth Rhaglenni Dysgwyr 
Mr. S. Smith - Pennaeth y Gwasanaethau Plant  
Mr. S Davies - Y Rheolwr Moderneiddio Ysgolion  
Mr. M. Morden - Rheolwr y Rhwydweithiau Dysgu Gydol Oes  
Mr. P. Davies – Cyfrifydd Cyfalaf   
Ms. S. Nolan - Cyfrifydd y Grŵp 
Ms. B. Dolan – Uwch-ymgynghorydd  
Mr. M. Hughes - Ymgynghorydd Cynorthwyol 
 
Y Man 
Cynnal: 

Siambr Heol Spilman, Caerfyrddin (10:00am – 12:30pm)  

 
1. YMDDIHEURIADAU AM ABSENOLDEB 

 
Derbyniwyd ymddiheuriadau gan y Cynghorwyr W.G. Hopkins a P. Hughes 
Griffiths. 
 
Yn ogystal derbyniwyd ymddiheuriadau gan Mr. S. Pearson (Aelod Cyfetholedig 
Rhiant-lywodraethwr) a Mr. R. Sully (y Cyfarwyddwr Addysg a Phlant). 
 
Croesawodd y Cadeirydd y Cynghorwyr M.J.A. Lewis a K. Davies i'w cyfarfod cyntaf 
yn aelodau newydd o'r Pwyllgor.  
 

2. DATGAN BUDDIANNAU PERSONOL  
  

 Y Cynghorydd  
 

Rhif y Cofnod(ion) 
 

Y Math o Fuddiant 

Y Cynghorydd D.J.R 
Bartlett 

Eitem 4 Ef yw Llywydd Undeb 
Cenedlaethol yr Athrawon 
ar gyfer Sir Gaerfyrddin. 

 
3. DATGAN CHWIP WAHARDDEDIG 

 
Ni chafwyd dim datganiadau ynghylch chwip waharddedig. 

 
4.  CYNLLUN BUSNES ERW 2015/16 AC ADOLYGIAD O 2014/15 

 
Bu i'r Cynghorydd D.J.R. Bartlett ddatgan buddiant yn yr eitem hon gan mai ef yw 
Llywydd Undeb Cenedlaethol yr Athrawon ar gyfer Sir Gaerfyrddin.  
 
Bu i'r Cadeirydd groesawu Mrs. Betsan O'Connor Rheolwr-gyfarwyddwr 
Consortiwm Ein Rhanbarth ar Waith (ERW) i'r cyfarfod.  
  
Cafodd y Pwyllgor gyflwyniad ynghylch gwaith Consortiwm ERW yn ystod 2014/15 
a'i gynllun busnes am y blynyddoedd i ddod. Roedd y cyflwyniad yn amlinellu 
swyddogaethau ERW a pharhad y cyfrifoldebau statudol ym mhob awdurdod lleol, 
yn ogystal â'r cydweithio ledled y rhanbarth.  
  
Trafodwyd y materion canlynol wrth ystyried yr adroddiad:  
 
Cyfeiriwyd at y bwlch mewn cyrhaeddiad o ran disgyblion sy'n gymwys i gael 
prydau ysgol ac sy'n eu derbyn, a gofynnwyd beth oedd yn cael ei wneud i leihau'r 
bwlch hwn.  Dywedodd Rheolwr-gyfarwyddwr ERW fod strategaeth ranbarthol ar 
waith ond bod gwasanaethau cymorth yn Sir Gaerfyrddin y tu hwnt i addysg megis 
dull y Tîm o Amgylch y Teulu. Hefyd roedd yn bwysig olrhain pob disgybl fel y gallai 
Penaethiaid ddarparu cymorth ychwanegol a phriodol. Fodd bynnag roedd angen 
gwneud hyn yn dringar ac yng nghyd-destun yr ysgol unigol. Yn ogystal roedd ERW 
wedi clustnodi ysgolion dysgu proffesiynol ac roedd yn eu cyllido i rannu eu 
harbenigedd. Nid oedd y Grant Amddifadedd Disgyblion yn cael yr effaith a 
ddisgwyliwyd ac roedd Llywodraeth Cymru ac Estyn yn rhoi sylw i hyn. Roedd ERW 
yn bwriadu monitro ac archwilio'r defnydd a wneir gan ysgolion o'r Grant 
Amddifadedd Disgyblion a'i effaith yn y dyfodol. 
 
Gofynnwyd cwestiwn am deuluoedd nad oeddent yn derbyn eu hawl i brydau ysgol 
am ddim, a sut roedd eu plant yn cael cymorth. Ailadroddodd Rheolwr-gyfarwyddwr 
ERW fod angen olrhain yr holl ddisgyblion gan ddefnyddio egwyddorion llwybrau 
hedfan i gynllunio'r cymorth sydd ei angen arnynt. Cytunodd y Pennaeth Rhaglenni 
Dysgwyr fod ERW yn rhoi cymorth rhagorol ledled y sir ac ar lefel ysgolion. Roedd 
yn bwysig cael strategaethau i symud yr holl ddisgyblion yn eu blaenau ond hefyd 
gweithio gydag unigolion ar sail un-i-un yn ôl yr angen. Roedd plant o gefndir 
dosbarth canol yn cael cymorth yn y cartref ac yn cael eu cymell i fod yn 
uchelgeisiol gan rieni â diddordeb, yn ogystal â chael tiwtora ychwanegol os oes 
angen. Gallai pobl ifanc fynd o'r golwg oherwydd tlodi ac anfantais. Roedd y 
cwricwlwm newydd yn rhoi cyfleoedd i wella a chyfoethogi bywydau pobl ifanc a 
phlant ym myd addysg drwy gydblethu addysg a lles. 

Gofynnwyd pam roedd Cynghorwyr Her newydd yn cael eu recriwtio. Dywedodd 
Rheolwr-gyfarwyddwr ERW mai'r bwriad oedd creu gweithlu dros dro lle roedd 
traean yn llawn amser, traean ar secondiad a thraean yn ymgynghorwyr. Byddai 
hyn yn sicrhau bod sgiliau'r gweithlu yn gyfredol ac yn berthnasol. Fodd bynnag 
roedd yn anodd gan fod cyflogau penaethiaid yn fwy ac roedd y gallu i herio’n rhan 
angenrheidiol o rôl y Cynghorwyr Her. Hefyd gallai ysgolion fod yn gyndyn o 
ryddhau athro/athrawes arweiniol rhag ofn bod hynny’n cael effaith andwyol ar yr 
ysgol. Yn ogystal roedd angen hyfforddiant rheolaidd ar y Cynghorwyr Her er mwyn 
sicrhau bod safon eu gwaith yn parhau'n uchel ac yn gyson. 
 
Gofynnwyd beth oedd barn ysgolion am ERW. Dywedodd Rheolwr-gyfarwyddwr 
ERW ei bod yn bwysig ystyried y canlyniadau ond bod yr athrawon a'r penaethiaid 
yn fodlon ar y trywydd oedd yn cael ei ddilyn. Hefyd roedd yn newid iddynt 
ymgymryd â rolau arwain ac i bob ysgol ddod yn un sy’n hunan-wella. 
 
Holwyd pa ysgolion oedd wedi eu clustnodi i gynnal profion PISA. Dywedodd 
Rheolwr-gyfarwyddwr ERW fod cwmni preifat wedi dewis y sampl ar hap. Credai 
fod y wybodaeth yn gyfrinachol ond byddai, petai'n cael caniatâd, yn dosbarthu'r 
manylion. 
 
 
PENDERFYNWYD YN UNFRYDOL dderbyn yr adroddiad.  

 
 Penderfynodd y Pwyllgor yn unfrydol ohirio’r cyfarfod am 5 munud. 
 
5.  GWASANAETH DYSGU OEDOLION YN Y GYMUNED SIR GAERFYRDDIN – 

ADRODDIAD CYNNYDD – DARPARU GWASANAETH DYSGU OEDOLION YN Y 
GYMUNED 2015-16 
 
Rhoddodd y Pwyllgor ystyriaeth i adroddiad cynnydd mewn perthynas â 
Gwasanaeth Dysgu Oedolion yn y Gymuned Sir Gaerfyrddin. Atgoffwyd y Pwyllgor 
fod yr Aelodau, yn y cyfarfod ar 11eg Mawrth 2015, wedi gofyn am adroddiad o'r 
fath, a fyddai'n cynnwys dewisiadau ar gyfer darparu Dysgu Oedolion yn y 
Gymuned yn 2015/16. Roedd yr adroddiad yn amlinellu goblygiadau'r toriadau 
cyllido gan Lywodraeth Cymru i'r gwasanaeth a'r bwriad i drosglwyddo'r 
ddarpariaeth i Goleg Sir Gâr, yn ogystal â'r dewisiadau ar gyfer darparu'r 
gwasanaeth yn ystod 2015/16.  
 
Trafodwyd y materion canlynol wrth ystyried yr adroddiad:  
 
Mynegwyd pryder ynghylch y newyddion y byddai canolfan adeiladu TAD yn Llanelli 
yn cau pan fydd y brydles yn dod i ben. Eglurodd Rheolwr y Rhwydweithiau Dysgu 
Gydol Oes fod y gwaith yn ymwneud â phlant 14-19 oed, lle mae Coleg Sir Gâr yn 
darparu cyrsiau galwedigaethol mewn adeiladu, yn symud i'r pentref galwedigaethol 
ar safle Ysgol Bryngwyn. Fodd bynnag byddai cyrsiau i oedolion sy'n dysgu yn dod i 
ben yng nghanolfan TAD ym mis Gorffennaf 2015. Pwysleisiodd y byddai'r pentref 
galwedigaethol yn cael ei ddefnyddio gan bawb yn Llanelli a'r tu hwnt, gan wneud yr 
ysgol yn un gwbl gymunedol. Dywedodd y Rheolwr Moderneiddio Ysgolion fod y 

prosiect, sy'n defnyddio £600,000 o grant cyfalaf gan Lywodraeth Cymru, i fod i gael 
ei gwblhau ym mis Chwefror 2016. 
 
Gofynnwyd sut y byddai cyhoeddusrwydd yn cael ei roi i'r rhaglen newydd. 
Dywedodd Rheolwr y Rhwydweithiau Dysgu Gydol Oes fod y gwasanaeth wedi 
rhoi’r gorau i anfon llyfrynnau at bob aelwyd 3 blynedd yn ôl gan mai dim ond 1% o'r 
boblogaeth oedd yn defnyddio'r cyrsiau. Fodd bynnag byddai'r rhaglen yn cael ei 
hyrwyddo yn yr holl fannau gwybodaeth i'r cyhoedd a thrwy Newyddion Sir Gâr, yn 
ogystal â thrwy'r wefan gorfforaethol. 
 

Mynegwyd pryder y byddai Canolfan Addysg Gymunedol Felin-foel yn mynd yn wastraff 
gan nad oedd unrhyw gynlluniau eraill i gynnal y cyfleuster. Pwysleisiodd Rheolwr y 
Rhwydweithiau Dysgu Gydol Oes fod defnyddwyr Canolfannau Addysg Gymunedol wedi 
dweud, yn y tri chyfarfod ymgynghori â'r cyhoedd a gynhaliwyd ym mis Mehefin 2015, fod 
y cyfleusterau hyn yn bwysig iddynt a gofynnodd y bobl hyn i’r Cyngor Sir barhau i gynnal 
yr adeiladau hyn. Fodd bynnag pwysleisiodd na fyddai gan y Gwasanaeth Dysgu Oedolion 
yn y Gymuned na'r Adran Addysg a Phlant ddigon o gyllid i barhau i gynnal yr adeiladau 
hyn yn ystod blwyddyn ariannol 2016-2017 ac y byddai angen cyllid ychwanegol o'r tu 
allan i'r Adran i gadw’r safleoedd hyn ar agor yn y dyfodol. 

 
PENDERFYNWYD YN UNFRYDOL:  
 
5.1       Bod yr adroddiad yn cael ei gymeradwyo.  
 
5.2 Gofyn i'r Bwrdd Gweithredol ystyried y posibilrwydd o gael hyd i gyllid i 

gynnal y Canolfannau Addysg Gymunedol yn y dyfodol. 
 

 
6.  Y RHAGLEN MODERNEIDDIO ADDYSG – CYNNIG I NEWID CATEGORI IAITH 

YSGOL BRO MYRDDIN O DDWYIEITHOG (2A) I GYFRWNG CYMRAEG (WM) 
 
Cafodd y Pwyllgor adroddiad yn amlinellu cynnig i newid categori iaith Ysgol Gyfun 
Gymraeg Bro Myrddin. Rhoddwyd gwybod i'r Pwyllgor fod yr Adran Addysg a Phlant 
yn llwyr gefnogi dymuniad yr ysgol i barhau ar hyd continwwm yr Iaith Gymraeg ac i 
newid y categori iaith yn Gyfrwng Cymraeg (WM). Rhoddwyd gwybod i'r Aelodau 
fod gwaith ymgynghori anffurfiol â'r disgyblion, y llywodraethwyr, y staff a rhieni'r 
disgyblion presennol a'r darpar ddisgyblion wedi cael ei gwblhau'n ddiweddar. Fodd 
bynnag, o dan Gôd Statudol Trefniadaeth Ysgolion 2014, yn achos newid rheoledig 
megis newid yng nghategori iaith ysgol, roedd angen cyhoeddi cynnig i ffurfioli'r 
trefniadau. Felly roedd yn ofynnol i'r Awdurdod gwblhau proses ymgynghori statudol 
a fyddai, pe bai'n cael ei chymeradwyo, yn dechrau yn Nhymor yr Hydref 2015. 
Croesawodd y Pwyllgor yr adroddiad a'r cynnig. 
 
Trafodwyd y materion canlynol wrth ystyried yr adroddiad:  
 
Gofynnwyd beth fyddai’r amserlen ar gyfer yr ymgynghori. Dywedodd y Rheolwr 
Moderneiddio Ysgolion y byddai hyn yn digwydd rhwng 19 Hydref a 14 Rhagfyr ar 
yr amod bod y cynnig yn cael ei gymeradwyo gan y Cyngor ar 14 Hydref. 

PENDERFYNWYD YN UNFRYDOL gymeradwyo'r cynnig i fwrw ymlaen â'r 
broses ymgynghori statudol ynghylch y newid arfaethedig yng nghategori 
iaith Ysgol Gyfun Gymraeg Bro Myrddin. 

 
 
7.  ADRODDIAD DIWEDD BLWYDDYN YNGHYLCH RHEOLI PERFFORMIAD - 1AF 

EBRILL 2014 HYD AT 31AIN MAWRTH 2015 
 
Rhoddodd y Pwyllgor ystyriaeth i'r Adroddiad Diwedd Blwyddyn ynghylch Rheoli 
Perfformiad ar gyfer y gwasanaethau oedd yn ei gylch gwaith, am y cyfnod rhwng 
1af Ebrill 2014 a 31ain Mawrth 2015. Roedd yr adroddiad yn cynnwys:  
 

A. Golwg Gyffredinol ar y Perfformiad gan Benaethiaid y Gwasanaethau  
B. Monitro’r Cynllun Gwella – Camau Gweithredu a Mesurau Perfformiad  
C. Data Mesurau Perfformiad Ychwanegol Heb eu Cadarnhau  
D. Monitro Cwynion a Chanmoliaeth 

 
Trafodwyd y materion canlynol wrth ystyried yr adroddiad: 
 
Gofynnwyd am eglurhad ynghylch y cyfeiriad at adolygiad posibl o ddalgylch ysgol 
uwchradd yn adroddiad A. Dywedodd y Prif Swyddog Addysg y byddai'n 
dosbarthu'r manylion ar ôl y cyfarfod. Mewn ymateb i gwestiwn ychwanegol, 
dywedodd fod adolygiad cynhwysfawr o ddalgylchoedd yn gofyn am lawer o 
adnoddau ac y byddai'n heriol iawn cael hyd i’r capasiti yn yr adran i ail-wneud yr 
ymarfer a wnaed yn 2011/12.  
 
Cyfeiriwyd at addysg ddewisol yn y cartref. Dywedodd y Prif Swyddog Addysg fod 
adroddiad manwl wedi'i gynnwys ym Mlaenraglen Waith y Pwyllgor. Roedd addysg 
yn y cartref yn ddewis gan y rhieni ac nid oedd yr Awdurdod yn gallu ei atal oni bai 
bod datganiad o anghenion addysgol arbennig. Byddid yn gofyn i'r rhieni bob tro am 
y rheswm dros eu dewis ond nid oedd yn ofynnol iddynt ymateb. Roedd yr 
arweiniad a'r ddeddfwriaeth mewn perthynas â monitro'n wan ar hyn o bryd ac 
roedd yr Awdurdod wedi ymateb i ymgynghoriad Llywodraeth Cymru gan ofyn am 
arweiniad a threfniadau monitro cryfach. Nid oes rhaid i rieni ddilyn y cwricwlwm 
cenedlaethol na meddu ar unrhyw gymwysterau. Roedd mwy na 170 o blant a 
phobl ifanc yn y sir yn cael addysg yn y cartref ac roedd y duedd yn cynyddu. 
 
Mynegwyd pryder ynghylch y cynnydd mewn pobl ifanc nad ydynt mewn addysg, 
cyflogaeth na hyfforddiant (NEET). Dywedodd y Prif Swyddog Addysg fod ysgolion 
yn gyfrifol am drosglwyddo plant ifanc sydd mewn perygl o fod yn NEET i gyrsiau 
eraill a monitro eu cynnydd. Byddai Proffil Asesu Bod yn Agored i Niwed yn cael ei 
ddefnyddio i dynnu sylw at y rheiny sydd mewn perygl o fod yn NEET a byddai hyn 
yn cael ei rannu â'r ysgol. Roedd y gwasanaethau ieuenctid hefyd yn gweithio 
gyda'r rhai sydd â risg uchel. Cytunodd i roi adroddiad cynnydd i'r Pwyllgor yn 
ddiweddarach yn y flwyddyn. Ychwanegodd y Pennaeth Rhaglenni Dysgwyr ei fod 
yn gweithio gyda Rheolwr y Rhwydweithiau Dysgu Gydol Oes ynghylch adroddiad 
am yr adolygiad o gwricwlwm 11-19. Byddai hwn yn cael ei gyflwyno i'r Pwyllgor yn 
ddiweddarach yn y flwyddyn. 

Holwyd ynghylch dosbarthu'r Siarter Gofalwyr Ifanc i'r holl ysgolion a lleoliadau 
perthnasol. Dywedodd Pennaeth y Gwasanaethau Plant fod modiwl e-ddysgu ar 
gyfer staff a disgyblion a ddatblygwyd gan Fwrdd Iechyd Hywel Dda, wedi cael ei 
anfon at yr holl ysgolion.  
 
Gofynnwyd a oedd yn rhaid i'r ysgolion dalu am y systemau rheoli gwybodaeth 
newydd, SIMS a'r Ganolfan Athrawon a oedd wedi eu cyflwyno yn ystod y flwyddyn. 
Dywedodd y Prif Swyddog Addysg nad oedd yn rhaid iddynt dalu ond y gallai 
ysgolion benderfynu'n lleol ddefnyddio system olrhain arall a oedd yn codi ffi 
flynyddol. 
 
Gofynnwyd pam roedd canran yr ysgolion a gafodd radd "da" neu "foddhaol" am 
gyflwr adeilad ysgol yn methu'r targed. Dywedodd y Prif Swyddog Addysg fod 2 
ysgol o'r 4 oedd wedi cau yn ystod y flwyddyn wedi cael gradd yn nodi eu bod 
mewn cyflwr da a bod hynny wedi effeithio ar y canlyniad.  
 
Gofynnwyd am adroddiad cynnydd mewn perthynas â gwaredu adeiladau ysgol 
gwag gan fod pryderon y gallant ddenu ymddygiad gwrthgymdeithasol. Cytunodd y 
Prif Swyddog Addysg i ofyn am y wybodaeth ddiweddaraf gan y Pennaeth Eiddo 
Corfforaethol gan gynnwys pa adeiladau oedd wedi cael eu gwerthu a'r pris a 
gafwyd. Wedyn byddai'n dosbarthu hyn i'r Pwyllgor. 
 
Holwyd ynghylch canlyniad 2013 sef bod 93.7% o'r disgyblion mewn ysgolion 
cynradd cyfrwng Cymraeg a dwyieithog yn trosglwyddo i ysgolion uwchradd 
cyfrwng Cymraeg. Dywedodd y Prif Swyddog Addysg nad oedd y canlyniad hwn yn 
cynnwys ysgolion cynradd cyfrwng Saesneg. Y ganran oedd 55% ar draws yr holl 
sector cynradd.  
 
Croesawyd y cynnydd mewn canmoliaeth i'r adran. Dywedodd y Prif Swyddog 
Addysg fod yr Adran wedi gwella'r modd yr oedd yn cofnodi llythyrau a negeseuon o 
ganmoliaeth. 
 
PENDERFYNWYD YN UNFRYDOL dderbyn yr adroddiad.  

 
 
8.  ADRODDIAD MONITRO YNGHYLCH CYLLIDEB REFENIW A CHYLLIDEB 

GYFALAF 2014/15 
 
Rhoddodd y Pwyllgor ystyriaeth i adroddiad oedd yn nodi'r sefyllfa ariannol fel yr 
oedd ar ddiwedd y flwyddyn ariannol o ran y gwariant refeniw a chyfalaf a oedd yn 
rhan o gylch gorchwyl y Pwyllgor Craffu Addysg a Phlant am flwyddyn ariannol 
2014/15. Roedd tanwariant o £98,000 yn y gyllideb refeniw ar ddiwedd y flwyddyn. 
 
Trafodwyd y materion canlynol wrth ystyried yr adroddiad:  
 
Croesawyd y canlyniad refeniw diwedd blwyddyn ond nodwyd bod canlyniadau 
monitro'r gyllideb yn amrywio'n helaeth drwy'r flwyddyn. Gofynnwyd a oedd unrhyw 
beth yn cael ei wneud i gryfhau'r trefniadau monitro. Dywedodd y Prif Swyddog 

Addysg fod rheolwyr cyllideb yn cael hyfforddiant blynyddol a bod gwaith yn cael ei 
wneud i helpu rheolwyr o ran rhagweld cyllidebol.  Ychwanegodd y Cyfrifydd Grŵp 
fod nifer o gamau wrth gefn yn cael eu cynnwys yn y rhagolygon yn ystod y 
flwyddyn oherwydd natur y gwasanaethau a lle y gallai amgylchiadau newid ar fyr 
rybudd. Roedd gwaith monitro manwl yn cael ei wneud bob yn ail fis. 
 
PENDERFYNWYD derbyn yr adroddiad.  

 
 
9.  EGLURHAD YNGHYLCH PEIDIO Â CHYFLWYNO ADRODDIADAU CRAFFU 

 
Nododd y Pwyllgor y rhesymau dros beidio â chyflwyno Adroddiad Blynyddol Bwrdd 
Rhanbarthol Diogelu Plant Canolbarth a Gorllewin Cymru 2014/15, yn ogystal â'r 
wybodaeth ddiweddaraf ynghylch y Canolbwynt Diogelu Amlasiantaeth. 
 
PENDERFYNWYD YN UNFRYDOL nodi pam nad oedd yr adroddiadau wedi eu 
cyflwyno.  

 
 
10.  Y PWYLLGOR CRAFFU – ADDYSG A PHLANT: Y DIWEDDARAF YNGHYLCH 

CAMAU GWEITHREDU AC ATGYFEIRIADAU 
 
Ystyriodd y Pwyllgor adroddiad a fanylai ar y cynnydd o ran y camau gweithredu, y 
ceisiadau, neu'r cyfeiriadau a oedd wedi deillio o gyfarfodydd blaenorol. 
 
PENDERFYNWYD YN UNFRYDOL dderbyn yr adroddiad.  
 
 

11. EITEMAU AR GYFER Y DYFODOL  
 
Rhoddwyd rhestr i'r Pwyllgor o'r eitemau fyddai'n cael eu hystyried yn ei gyfarfod 
nesaf ar 24ain Medi 2015. Cytunodd y Pwyllgor i ohirio'r adroddiad diweddaru 
ynghylch Presenoldeb mewn Ysgolion a Lles Addysg ac adroddiad Gweithgareddau 
Ymweld ag Ysgolion 2014/15, o ystyried hyd yr agenda. 
 
PENDERFYNWYD YN UNFRYDOL fod y rhestr o eitemau i'r dyfodol yn cael ei 
chymeradwyo, yn amodol ar ohirio'r adroddiad diweddaru ynghylch 
Presenoldeb mewn Ysgolion a Lles Addysg ac adroddiad Gweithgareddau 
Ymweld ag Ysgolion 2014/15.   
 
 

10. LLOFNODI COFNODION CYFARFOD Y PWYLLGOR A OEDD WEDI'I GYNNAL 
AR 18FED MAI 2015 ER MWYN NODI EU BOD YN GYWIR 

 

Nodwyd mai'r datganiad o fuddiant a wnaed gan y Cynghorydd C.A. Campbell 
mewn perthynas â chofnod 5 oedd bod ei frawd a'i chwaer-yng-nghyfraith yn 
athrawon. 

PENDERFYNWYD YN UNFRYDOL lofnodi bod cofnodion y cyfarfod a 
gynhaliwyd ddydd Llun 18fed Mai 2015 yn gofnod cywir, yn amodol ar y newid 
uchod.   
 
 
 
 
CADEIRYDD: 

  

 
Y DYDDIAD:    

  

 


